
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ЭРДЭНЭС ХАЙХ ГЭЭД ЭРДЭМТЭН БОЛСОН НЬ

	 

	Шиврээ бороо шивнэнхэн орсон Улаанбаатарын зуны нэгэн орой Энхсайхан тасартлаа согтсон ах Төгөлдөрөө сугадан гэрийнхээ зүг чирэх шахам алхахдаа үлгэрийн юм шиг намуухан хотынхоо шөнөөр бахархана.

	Энхсайханд зун зусланд хэд хоночхоод л хотод орж ирэхэд төөрч төөрч гэрээ олж ирсэн юм шиг сайхан санагддаг байв. Тэд сажилж явсаар нэг юм гэртээ ирцгээв. Тэдний байрыг бага тойргийнхон  Багш нарын 36 гэж дуудахаас гадна Энхсайханыг Сайхнаа, ахыг нь Төөгөө гэдэг байв. Сайхнаа гэртээ ороод шууд л ахыгаа унтуулчхаад тагтныхаа хаалгыг томоор нээн онгойлгон  цэвэр сайхан агаараар цээжээ дүүртэл амьсгалж аваад унтахаар хэвтэв. Гэтэл тэднийг ид сайхан нойрон дунд нь үүрээр гадаа нь жигтэйхэн хачин чимээ гарч сэрээчхэв. 

	Нойрондоо харам Төөгөө бөөн уур “ямар тэнэг дурак нь ийм эрт машинаа ухраах гэж ингэж мунгинадаг байна аа!” гэсээр босон тагтан дээр гарлаа. 

	Ахынхаа хөөе чи одоо юу хийгээд байгаа новш вэ? гэж орилохыг сонсоод Сайхнаа бүр сэрчхэв. Удалгүй өрөөн доторх архины үнэртэй холилдсон агаар Сайхнаагийн дотрыг нь эвгүй оргиулахад тэрээр босон мөн тагтан дээрээ гаран хэрэгт дурлахад, доор нь толгойндоо чихэвчтэй, гартаа металл хайгчтай хүн ямар нэгэн зүйл хайн чимээ гаргасаар байв. Түүнийг хараад Төөгөө байдаг чангаараа,

	— Хөөш чи юугаа хийгээд хүн амьтан унтуулахгүй байгаа новш вэ! гэж орилоход нөгөө хүн дээшээ хартал Куба элчний баруун талын Төв хорооны 23 байрны Мөнхөө байв. Мөнхөө,

	— Төөгөө битгий орилоод айл амьтан сэрээчих ээ! Би удахгүй учрыг нь хэлнэ ээ. Одоо орж унт аа! гэхэд Төөгөө улам уурлан,

	— Хуцаад байлгүй алив ороод ир, гээд гэртээ оров. Мөнхөө 

	— Сайхнаа ахын дүү аав, ээж чинь байхгүй биз дээ гэж их л эмээсэн байртай асуув. Сайхнаа, 

	— Айлтгүй ээ! Манайхан зуслан дээр байгаа гээд мөн дотогшоо ортол тун удалгүй Мөнхөө ч ороод ирэв. Төөгөө түүн рүү 

	— Та одоо хаашаа юм бэ! Хүн унтуулж амраахгүй гэж ирээд хаазлахад Мөнхөө 

	— Ах нь эрдэнэс хайж байгаа юм аа гэв. Төөгөө,

	— Юу яриад солиороод байгаа юм бэ! гэхэд Мөнхөө 

	— Хэн солиорсон юм бэ! гэж уурлаж ирснээ, — Та хоёр арай мэдээгүй юм биш биз дээ! Танай урдах машины зогсоолыг барих үед маш их хэмжээний алт, мөнгө олдсоныг гэхэд Төөгөө 

	— Дуулах нь дуулсаан тэгэхдээ нэг их ач холбогдол өгөөгүй гэв. Мөнхөө 

	— Муу л байна даа! Манай энэ хавиар урьд нь зүүн хүрээний баяачууд амьдардаг байсан юм гэнэ. Учир тиймээс л одоо энэ хавиас эрдэнэс олдоод байгаа юм байх. Иймд ах нь эрдэнэс хайхаар сэтгэл шулуудаад үүнийг гурван шил архиар тулчихлаа гээд өнгөт металл хайгчаа тэдэнд харуулав. Сайхнаа,

	— Алив ах, дүү нь нэг үзээд өгье гэхэд Мөнхөө 

	— Болохгүй, болохгүй эвдчихнэ гээд огт зөвшөөрөхгүй унжсанаа, харамласан янзтай хялам хийж харав. Тэгснээ Мөнхөө ахиад асуучих вий гэсэн шиг ярианыхаа сэдвийг хурдан өөрчлөөд, 

	— Ингэхэд танай хөгшчүүд сайн биз дээ? Ах нь бараг дөч шүргэж яваа мөртөө танай хоёроос айдаг хэвээрээ шүү! гэхэд Төөгөө 

	— Айж явсан чинь аминд чинь өлзийтэй байх аа! Эртээдхэн л гэхэд ээж таныг цонхоор харчхаад энэ Мөнхөөгийн байж байгааг нь газрын гаваас ухаж ухаж гаргаад ирсэн юм шиг. Уг нь ямар сайхан өндөр биетэй, цэвэрхэн цагаан хүү байлаа. Одоо тэгтэл харин бараг манаасаа дор шахуу л хүн бөгтийчхөөд явах юм. Ядахдаа бас уух мөрөөрөө уухгүй дээр нь хүний нялх хүүхдүүдийг уруу татаад уур хүргээд байх юм! гэж байна лээ шүү, гэхэд Мөнхөө их л гомдсон янзтайгаар 

	— Өөрийнхөө хоёр хөгшин хар юмнуудыг нялх болгочихжээ! Яг нарийндаа бол та хоёр л намайг уруу татдаг шүү дээ! гэхэд Төөгөө, Сайхнаа хоёр элгээ хөштөл инээцгээв. Төөгөө 

	— Ингэхэд та манай бусад хөршүүдийг яаж аргалж байна даа гэв. Мөнхөө 

	— Танай талын хөршүүдийн ихэнх нь зусланд гарчихдаг болохоор одоохондоо гайгүй л байна. Харин түрүүн танай доод айлын чинь шар хүүхэн цонхоороо орилоод байхаар нь “ороод өвөрт чинь орлоо шүү!” гэтэл “яршиг л байна” гээд айгаад цонхоо хаачихсан гээд инээснээ, — Сайхнаа ингэхэд чи сонссон уу? Өнгөрсөн жил чамайг цэрэгт байхад хойд Засгийн газрын 2-р 64 байрны дороос бөөн алт, мөнгө гарсныг гэв. Сайхнаа 

	— Ёстой анх удаагаа сонсож байна, юу болсныг нь та ярьж өгөөч гэж гуйв. Мөнхөө 

	— Хойд 2-р 64-ийн 2 дугаар орцны нэг давхрын Ганбаа эхнэрийнхээ шахалтаар байраа Комбинатын Тулгаад зарчихгүй юу! Тэгтэл мань Тулгаа авсан байраа янзалж баар болгохоор шийдээд доош нь ухтал авдар дүүрэн алт, мөнгө олдохоор нь улсаар үнэлүүлж тушаагаад газар дээрээ томорч л дээ. Тулгаа угийн хоншоортой гар болохоор нөгөө байраа нэг ядарсан найздаа бэлэглэчхээд мөн Ганбаад хэдэн төгрөг өгье гээд түүнийг суртал Солонгост ажиллаж байгаа гэхлээр нь эхнэрт нь хэдэн төгрөг өгчихсөн чинь гай болохгүй юу. Нөгөө эхнэр нь шуналтаад олсон мөнгөнийх нь хагасыг дор хаяж авах ёстой гэж заргалдаад бөөн цагдаа сэргийлэх, шүүх болоод юу ч олж долоохгүй болохоороо нөхөр лүүгээ яриад хурдан ирж мөнгөө олж ав гэж томортол цаадах нь урдаас нь чи ямар ичдэггүй шуналтай новш вэ! Чамаас сална аа гээд утсаа тасалчихсан гэнэ лээ. 

	Төөгөө, 

	— Тэр хүүхэн ч ёстой алтан загасны эмгэн болж дээ! гэхэд Мөнхөө 

	— Яг үнэн, хэлээд яах вэ гэснээ, — Ах нь одоо ингээд явлаа удахгүй ганц юм аваад ирнэ ээ! Миний тухай хүн амьтанд ам алдав аа гэсээр гарч одов. 

	Сайхнаа, Төөгөө хоёр түүнийг үд болтол хүлээж ядаад Сүхбаатарын районы хавиар цугладаг найзууд дээрээ очтол тэд нь аль хэдийн халчихсан Мөнхөөгийн онигоог ярин хөхрөлдөн зогсож байлаа.Үүнийг хараад Төөгөө 

	— “Алдаг гар” чинь аль хэдийн ам алдчихаж гээд Сайхнаа руу нүдээ ирмэв. Сайхнаад тэдний гаргаж байгаа зан огт таалагдахгүй байв. 

	Тэр өдрөөс хойш Сайхнаад яагаад ч юм бүү мэд архины мөнгө хүнээс царай алдаж явах нь утгагүй санагдсан тул Мөнхөөд тусалдаг болов. Төөгөө харин Сүхбаатарын районтой байрны ойролцоох олон чухал үйлчилгээний газруудын нэгийг нь алгасалгүй үүдээр найз нартайгаа эргэлдэн архины мөнгөө олон архидахдаа нөгөө хоёрынхоо шуналтайг гайхан шоолдог байв. Тэгээд нэг л мэдэхэд Мөнхөө, Сайхнаа хоёр эрдэнэс хайгаад хоёр долоо хоночихсон байв. 

	Гэтэл нэгэн өглөө Мөнхөөг ажилдаа ирэхгүй болохоор нь Сайхнаа хүлээж ядаад гэртээ ортол Мөнхөө яг араас их л сандарсан орж ирээд, 

	— Үүнийг Сайхнаа, ахдаа нэг үзээд өгөөч гээд өнөөх огт гар хүргүүлдэггүй өнгөт металл хайгчаа түүнд өгөв. 

	Сайхнаа бөөн баяртай түүнийг нь сонирхон суутал ээж нь гаднаас нь түлхүүрдэн орж ирэв. Мөнхөө, 

	— Сайн байна уу, та! гэж мэндэлчхээд, өөрийг нь магтах бол уу гээд эгцэлж хартал Сайхнаагийн ээж хариу мэндэлчхээд гэнэт цочин, 

	— Өө энэ чинь Мөнхөө байна шүү дээ! гээд сандарсандаа худлаа инээв. Тэгтэл Сайхнаа цаанаас нь 

	— Мөнхөө ах аа, үүний ердөө л зай нь суучихсан байж, би шинийг солиод хийчихлээ гэв. Мөнхөө бөөн баяр багажаа аваад гарахдаа 

	— Сайхнаа чи ерөөсөө компанийнхаа техникийн албаны захирал бол үүнээс хойш хоёулаа орлогоо 50:50 хуваана аа гэснээ нүдээ нэг ирмэчхээд гараад явав. 

	Сайхнаагийн ээж,

	— Та хоёр компани байгуулаа юу? Энэ Мөнхөө бүр танигдахаа больчихож, архи уухаа болио юу даа? гэхэд Сайхнаа 

	— Тэгсээн тэгэхдээ компани, манпаань гэж марзганаж байгаа байх аа гээд инээмсэглэв. Тэр өдрөөс хойш бараг өдөр болгон Мөнхөө орж ирээд Сайхнаад энэ нь ч болдоггүй, тэр нь ч болохгүй байна гээд өнгөт металл хайгчаа үзүүлдэг болжээ. Сайхнаа ч дуртай нь аргагүй түүнийг нь задлан үзэж сонирхчхоод засаж өгдөг байв. Тэрээр задалж үзэх бүрдээ нэг шинэ зүйл мэдэж авч байгаадаа баяртай явахдаа хажуугаар нь орос, монгол хэлээр хэвлэгдсэн өнгөт металл хайгчийн талаарх мэдээллийг сайн судалдаг болов. Мөн үүгээр зогсохгүй заримдаа номын санд хүртэл суун өнгөт металл, уул уурхайн талаар сонирхон ном, сэтгүүл уншаад хэрэгтэй зүйлээ тэмдэглэж авдаг болчхов. 

	Хүүгийнхээ хийгээд байгаа зүйлийг анзаарч мэдсэн тэтгэврийн аав, ээж нь их баяртай явдаг болцгоов. Ингээд нэг л мэдэхэд Мөнхөө, Сайхнаа хоёр эрдэнэсийн эрэлд гараад сар болчихсон байв. Тэд энэ хугацаанд худалч хүнд 8-ын хувин дүүрэн зэвтэй хуучин хадаас, хэмхэрхий лааз, дээр нь бас 10 ширхэг төмөр хайрцагтай хүүхдүүдийн нууц олсондоо их л сэтгэл дундуур явтал, нэг өглөө Мөнхөө уруу царайлан орж ирээд 

	— Сайхнаа хоёулаа ерөөсөө эрдэнэс хайхаа больё гэхэд Сайхнаа 

	— Та өөрөө л мэд дээ гэв. Мөнхөөг 

	— Болдог сон бол энэ муу металл хайгчаа авсан үнэнд нь өгчих юм сан гээд санаа алдахад Сайхнаа түүнээс 

	— Яг иймэрхүү металл хайгчийг сонирхдог хүмүүс олон бол уу? гэж асуухад Мөнхөө 

	— Одоогоор их л олон байна! Янз нь би нэлээн сайн рекламдаж чадсан юм шиг байгаа юм. Өнөөдрийн байдлаар гэхэд шинийг олоод ирвэл бэлэн 150 доллароор авъя гэсэн хориод хүн байна гээд бод доо гэв. Сайхнаа их л баяртайгаар 

	— Тэгвэл үүнийг хоёулаа лаг ашигтай бизнес болгоё доо гэв. Мөнхөө онигор нүдээ байдгаар нь томруулж ирж харснаа 

	— Ямар бизнес, алив хэлээдэх ээ гээд бараг доороо дэвхцэх нь холгүй байлаа. 

	Сайхнаа,

	— Энэ металл хайгч чинь  их энгийн бүтэцтэй мөртөө, ажилдаг зарчим нь ч амархан юм байна лээ! Дүү нь дотоод эд ангийг нь Монголдоо өлхөн хийж чадна! Харин гадаад эд ангийг энэ Хятадад захиж хийлгээд эндээ угсарвал таны яриад байгаа үнээс бараг нэг дахин хямд үнээр хоёулаа шинэ металл хайгчтай болж болох байна гэхэд Мөнхөө 

	— Өө чааваас ингэж горьдох гэж! Чи бас овоо залах юм аа гэв. Сайхнаа 

	— Би үнэнээсээ ярж байна аа! Би 10 жилд байхдаа хүүхэд залуучуудын дунд зохиогддог байсан зохион бүтээгчдийн уралдаанд зайгаар ажилдаг машин хийж оролцоод түрүүлж явсан хүн шүү! Миний тэр машины ажиллах зарчмаас энэ металл хайгчийн ажиллах зарчим нэг их ондоо биш юм байна лээ гэв. Мөнхөө 

	— Чи чинь тэгвэл овоо гар байжээ гэхэд Сайхнаа

	— Одоо ч гэсэн хэвээрээ шүү дээ! гээд инээмсэглээд, — Ерөөсөө ялгаа нь машины хувьд тэжээлээс өгөгдсөн гүйдэл түүний жижиг моторын ороомгоор дамжин өнгөрөхдөө соронзон орон үүсгэхэд тэр соронзон орны нөлөөгөөр моторын гол эргэлдэн механик энергид шилждэг байхад, металл хайгч болохоор тэжээлээс өгөгдсөн гүйдэл нь суурь тавагт нь байрлах ороомгоор дамжин өнгөрөхөд үүссэн соронзон орны долгионоор далд байгаа металлыг таньж мэдрэх жишээтэй гэхэд Мөнхөө,

	— Би бараг л ойлгоно шүү дээ! За тэр ч яах вэ, би тэгээд юу хийх вэ? гэхэд Сайхнаа 

	— Та анхны хөрөнгө оруулалтыг олох хэрэгтэй байна даа! гэв. Мөнхөө 

	— Бидэнд тэгээд хэд хэрэгтэй юм бэ? гэж асуухад нь Сайхнаа эмээсэн байртайгаар 

	— Эхний ээлжид 3000 доллар байхад болно оо! гэхэд Мөнхөө их л урам хугарсан байртай 

	— Өө тийм их мөнгө! Архиныхаа 1000 төгрөгийг арай хийж олдог ахад нь хаанаас ч олдохгүй! гээд урвайхад Сайхнаа түүнд 

	— Та санаа зовох хэрэггүй, дүү нь аль хэдийн бодоод олчихсон гээд инээмсэглэв. Мөнхөө жоохон хүүхэд шиг баярлаж ирээд Сайхнаагаас 

	— Хурдан хэл л дээ гэж гуйж гарав. Сайхнаа 

	— Та манай 4 давхрын Бурмаа эгчийг хэр таньдаг билээ?! гээд жуумалзахад Мөнхөө 

	— Танихаар барах уу, тэр бид хоёр чинь дунд сургуульд нэг ширээнд 3 жил хамт сууж байлаа. 

	— Та түүнийг Монгол банканд хэлтсийн дарга хийдгийг нь мэднэ биз дээ! гэж Сайхнааг асуухад Мөнхөө 

	— Мэдэхгүйдээ л аль хэдийн тав, зургаан удаа очоод архины мөнгө зээлж байх вэ! 

	— Тээр танд мөнгө олох газар бэлэн л байна шүү дээ! Бурмаа эгч тэндээ бүр зээл хариуцдаг гээд бод доо гэв.

	— Тэр талаар бол бодохын ч хэрэггүй! Авсан хэдэн архины мөнгөө төлөх чадалгүй надад юу боллоо гэж Бурмаа тийм их мөнгө зээлэх юм бэ! гэхэд 

	— Бурмаа эгч танд сайн юм шиг ээ! Эртээд гэхэд манайд ээжтэй ярьж суухдаа танд ёстой хэр халдаахгүй байна лээ шүү! Тэгээд ч бас нөхрөөсөө салаад 3 жил болж байгаа гэнэ лээ. Мөнхөө 

	— Ахыг нь бага тойргийг донсолгож явах үед хүүхнүүд дурладаг л байлаа, одоо бол хэн ч тоож харахгүй, ялангуяа Бурмаа бол бүр ч тоохгүй гээд инээмсэглэмээр аядав. Сайхнаа 

	— Та зүгээр л дүүдээ итгэ, ингэхэд танд жоорны ганц костюм байгаа биз дээ гэв. Мөнхөө 

	— Нэг муухан юм байх нь байгаа, гэхдээ ах нь бараг 10 гаруй жил өмсөөгүй болохоор таардаг бол уу гээд санаа алдахад, Сайхнаа 

	— Болно оо, болно! Та ямар таргалж барьсан биш дээ! Харин жаахан томдож л магадгүй. Ингэхэд танд хуучин ч хамаагүй нэг дипломат цүнх олдохгүй биз! гэхэд Мөнхөө 

	— Тийм зүйл ёстой олдохгүй гэв. Сайхнаа 

	— За тэгвэл манай аавын дипломатыг ашиглана аа, хоёулаа. Манай хувцасны шүүгээний мухарт хэвтээд нэлээн удаж байгаа эд. Уг нь Төөгөө ах хойно сурч байхдаа аавд авчирч өгсөн юм. Тэр үед аав их сургуульд орос хэл заадаг байв. Аавын тэр цүнхэндээ хайртай байсныг нь яана аа. Дотор нь 5 шил архи яг таарч ордог юм гэж хэлээд ээжийг ч мөн их уурлуулдаг сан. Аав нэг өдөр цүнхээ их л хайрласан байртай элгэндээ тэвэрч сууснаа энэ нэг муу хоёр балиар золигууд бүр цэцэрлэгт байсан шигээ хөтлөлдөөд архи ууж, гудамж метрлээд байдаг боллоо гэж бид хоёр луу уурласнаа, нөгөө хайртай цүнхээ шүүгээний булан руу шидэж орхиод, тэр өдрөөс хойш өөрөө огт архи уухаа больчихож билээ гээд Сайхнааг инээхэд Мөнхөө ч даган баясав. 

	Тэгээд л маргааш нь Сайхнаа байдгаараа гангарсан Мөнхөөд өөрийнхөө бэлдсэн төслийг хийсэн аавынхаа цүнхийг бариулаад хамтдаа Монгол банк дээр очицгоов. Сайхнаа дотогшоо орсон Мөнхөөг хүлээж суухдаа амьдралдаа анх удаагаа байдгаараа залбирч суув. Тэгээд хагас цаг өнгөрсний дараа Мөнхөө байдгаараа баярлачихсан за бүтсэн шүү гэсээр гарч ирэв. 

	— Нэг л гэм нь нэлээн өндөр хүүтэй шүү, сарын 5% гээд цүнхээ Сайхнаад өгөхөд тэрээр бөөн баяр болов. 

	Тэд маргаашаас нь шууд л ажилдаа орцгоов. Сайхнаа өөрөө металл хайгчийнхаа дотоод эд ангийг хийгээд завгүй байсан тул Бээжинд амьдардаг оросоор сайн ярьдаг аавынхаа нэг шавьтай холбогдон металл хайгчийнхаа гаднах эд ангийг нь тэндээс авахаар болоод Мөнхөөг явуулахаар тохиров. Сайхнаа Мөнхөөгөөс, оросоор ойлголцчих нь биз дээ гэж асуухад Мөнхөө папа, мама-гаа ч нэг юм мэднэ ээ гэсээр инээсэн амьтан Бээжин явав. 

	Удалгүй 7 хоноод Мөнхөө бөөн баяр болсон хүн захисан барааг чинь тоо ширхгээр олж ирлээ гэсээр ирэв. Сайхнаа баяртайгаар, авчирсан барааг нь үзтэл шал буруу хэмжээтэй зүйлс авчраад $1000 доллароор шатаачихсан байлаа. Сайхнаа бөөн уур асаж гарах үед Мөнхөө хэрэг тарьсан хүүхэд аавдаа загнуулж байгаа юм шиг их л томоотой хүн сууж байснаа, — Ах нь даанч техникийн талын орос хэлийг ойлгохгүй юм байна лээ гэв. Сайхнаа 

	— Баларсан юм ахиад явах хэрэгтэй боллоо. Энэ удаад таныг Төөгөө ахтай хамт явуулна аа, ах зөвшөөрөх байх гэхэд Мөнхөө 

	— Тэгж болох юм уу? Цаадах чинь архи уугаад ажил алдуулчихгүй байгаа? гэв. Сайхнаа 

	— Гайгүй байх аа, ах хэчнээн уусан ч архи нь толгойд нь гардаггүй юм. Харин архи нь хөл, хэлэнд орчихдог болохоор та хоёр ямар сураагүй биш хэрэлдэхдээ хэрэлдээд, хэлэлцэхдээ хэлэлцээд салхины аясаар найганхан алхалж яваад л ажлаа бүтээгээд ир дээ гээд инээмсэглэв. 

	— Төөгөө ах Орост бараг л дээд сургуулиа дүүргэсэн болохоор алзахгүй, тэгээд ч таны үгэнд ордог шүү дээ! гэв. 

	Тэгээд л тэр өдөртөө Сайхнаа ахыгаа ятгаж зөвшөөрүүлэх гэж ядаад аргаа барахдаа архиар панаалдаж нэг юм зөвшөөрүүлээд, маргааш нь тэднийг өөрөө гарган өгч Бээжин явуулав. Мөнхөө, Төөгөө хоёр Бээжин дахь ажиллаа сайн амжуулаад 7 хоноод ирцгээв. Мөнхөөг 

	— Төөгөөгөөс болж замдаа их ядарлаа, ахиж хэзээ ч архи уудаг хүнтэй холын замд явахгүй гэхэд Сайхнаа инээмсэглэж ирээд

	— Би та хоёрыг замдаа барилцаад авчихгүй байгаа гэж айж байлаа шүү гэсээр цаг алдахгүйн тулд шууд л багажаа угсрах ажилдаа оров. Тэр өдрөөс хойш 3 хоногийн дотор Сайхнаа 5 ширхэг будаг нь ханхалсан металл хайгч гараасаа гаргахад Мөнхөө 3-ыг нь зарахаар авч яваад зөвхөн 1-ийг нь найздаа шахаж чадлаа. Өөр хүмүүс нь болохоор паспортыг нь асуугаад тэнэгтээд байх юм гэсээр орж ирэв. Сайхнаа “Өө ямар бүтэлгүй юм бэ! Би танд зааврыг нь хэвлэж өгөө биз дээ” гэв. Мөнхөө тэрийг чинь Монгол дээр байна гээд тоож авч хэлэлцэхгүй байна аа! Ойлгочихдог юм шиг зүгээр заавал англи, герман юм уу, орос дээр байх хэрэгтэй гээд. Миний дургүй хүрээд тийм паспорттой тохиолдолд үнэн нь өснө шүү! гэтэл “Үнэ хамаагүй ээ, жинхэнэ паспорттайг олоод ирвэл $170-оор шууд авлаа гэж томорч байна лээ!” гэхэд Сайхнаа бөөн баяр болон тэгвэл ёстой болж байна шүү дээ! Би түүнийг чинь хэдхэн төгрөгөөр аргалчихна гээд инээв. Тэгээд тэр өдрөөс хойш нэг л мэдэхэд Сайхнаа, Мөнхөө хоёр, сарын дотор 40 ширхэг металл хайгч шинээр хийж зартал, тэд банкныхаа зээлийг хүүтэй бүрэн төлчихвөл цаана нь хангалттай мөнгөтэй үлдэхээр байв. 

	Тиймд Мөнхөөг зээлээ төлүүлэхээр явуулав.  Мөнхөө банкныхаа зээлийг төлөх гэж явж ирчхээд дуугаа хураан жаал сууснаа гэнэт л  тэгж гэнэдүүлээд байхдаа яах вэ дээ! гээд толгойгоо сэгсрэв. Сайхнаа 

	— Яасан бэ! Арай мөнгөө дээрэмдүүлчхээгүй биз дээ гэж сандран асуухад Мөнхөө 

	— Чи ахыгаа яаж тэгж хэлж чадаж байна аа! Би тийм амархан дээрэмдүүлчих юм шиг чамд харагдаад байна уу! гээд дургүйцэхэд Сайхнаа

	— Та өөрөө л намайг гэнэдүүлээд гээ биз дээ гэв. Мөнхөө

	— Намайг зээлээ төлтөл Бурмаа уйлж ирээд баярлалаа гээд уруул дээр минь гэнэт үнсэж сандаргаад гэхэд Сайхнаа 

	— Яагаад? гээд инээмсэглэв. Мөнхөө 

	— Чи бид хоёрыг мөнгө зээлэхээс хэд хоногийн өмнөхөн ээж чинь Бурмаатай тааралдахдаа манай хоёр хүү архи уухаа болиод хамтдаа компани байгуулаад ажиллаж байгаа гээд бөөн баяртай хэлэхэд нь Бурмаа “Төөгөө, Сайхнаа хоёр ч мундаг юм аа!” гэхэд ээж чинь “Төөгөө, Сайхнаа биш ээ! Мөнхөө, Сайхнаа хоёр. Эгч нь муу Мөнхөөгөө арай л дэндүүлдэг байжээ” гэжээ. Тэгтэл яг үүний дараахан нь хоёулаа мөнгө зээлэхээр очиход Бурмаа бид 2-ыг буцааж төлж чадахгүй бол өөрөө л өрөнд ордог байх даа, гээд өрөвдөөд зээл өгсөн байгаа юм даа гэсээр толгойгоо сэгсрэн ахиад бодолд орон суучхав.

	Үүнээс хойш тэд өөрсдийнхөө үлдсэн мөнгөөрөө ахиад 60 ширхэг металл хайгчийг хийж зартал зах зээл ханачихсан юм уу, зарагдах нь удааширсан тул ахиж үйлдвэрлэхээ болихоор шийдээд ашгаа хуваатал хүн тус бүрд 6000 доллар оногдоход тэд тэнгэрт тултлаа баярлацгаав. 

	Сайхнаа аав, ээж, ахдаа бэлэг авч өгч баярлуулаад үлдсэн мөнгөөрөө Москвагийн төмөрлөгийн дээд сургуулийн төлбөрийг төлж элсэн орж тэднийгээ давхар баярлуулав. Ах Төөгөө нь түүнийг эхний жилээ дүүргээд ирэх үед архинаас гарчихсан байхаа амлав. Мөн аав, ээж хоёр нь түүнийг сургуулиа төгстөл нь бололцоогоороо тусална гэв. Энэ явдлаас хойш 6 жилийн дараа Сайхнааг Москвад сургуулиа онц төгсчхөөд, дараа тэндээ урилгаар үргэлжлүүлэн сурч докторын зэрэг хамгаалчхаад нутагтаа ирэхэд Мөнхөө эрдэнэс хайсныхаа хүчинд олсон эрдэнэс минь гэсээр эхнэр Бурмаа, 3 хүүхдийнхээ хамт тосож авчээ.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

